
Tanto segûro de trovâ perdon

Quanto de no toccâ ra meta ancon.


De Giano a bella Figgia regaggia

Fa butteghin per tutto, e mette fêe

D’ogni qualunque so galanteria

In çento differenti e ciù mainêe,

E commr appunto unna spozâ vestia,

Questa de berettin, aerboi e bandêe

Che sbattendo da i ati bastioin

A ro vento amenaestron gren pattoin.


De piffari, e tambûri legionarj

Se sente tutto Zona rebômbâ,

E bravi Patriotti in corpi varj

Ogni ciaçça, ogni strada han za occupâ:

Oeuttoçento de questi volontarj

A sorte destinae sciù ro ciassâ

Da Libertàe, ghe tocca l’ato onô

De brustolise ben e croste a o sô.


Chi son in giro e ciante incadenae

A ghirlande, e festoin de fresche ramme,

Tutti quanti inguggeiti, e incanellae

Con striscie de frexetti comme sciamme,

Sciù re pizze tegnûi comme ingassae

D’arneisi militari in lustre lamme,

E da seira za pronte a ri festin

Ghe son de riga e lampe a cavallin.


S'aerzan maestozamente ai quattro canti

Adosso a quattro grossi pedestalli

Quattro Statue da forma di Giganti

